Инфинитив
(VI сыйныфның рус төркеме өчен татар теленнән Сингапур структураларын кулланып төзелгән дәрес эшкәртмәсе)
Гөлнара ЗИННУРОВА,

Казандагы 34 нче урта мәктәпнең татар теле һәм әдәбияты укытучысы 

Максат:
1) затланышсыз фигыль формасы инфинитивны үзләштерү дәрәҗәләрен тикшерү, инфинитивка хас билгеләрне өйрәнү; аны дөрес һәм сөйләмдә урынлы куллана белергә, мөстәкыйль кагыйдә чыгарырга һәм мисаллар табарга этәргеч бирү; башка фигыль төркемчәләреннән аера белергә өйрәтү;

2) логик фикерләү, уйлау сәләтен, диалогик сөйләмне үстерү;
3) бер-береңә хөрмәт хисе тәрбияләу, иптәшләреңне тыңлый белергә, кирәк чакта ярдәм итәргә өйрәтү.
Җиһазлау: техник чаралар, презентация; таратма материал: битләр, каләмнәр, карточкалар, төсле фигуралар (дөрес җавапка – кызыл түгәрәк, 1 хата булса – зәңгәр квадрат, хаталар булса – яшел өчпочмак ), «Светофор» җыры сүзләре.
Материал: Дәреслек («Татарча да яхшы бел–, VI сыйныф, Р.Р.Нигъмәтуллина), татарча-русча (русча-татарча) сүзлекләр.
Кулланылган структуралар: мэнэдж мэт, сималтиниус релли тэйбл, финк-райт-раунд-робин, микс-пэа–шэа.
Эпиграф

Татарча да яхшы бел,
Русча да яхшы бел. 

Икесе дә безнең өчен 

Иң кирәкле, затлы тел. 

                               (Шәйхи Маннур)
I.Оештыру моменты.
Дәреснең максаты белән таныштыру.

– Исәнмесез, балалар! Татар теле дәресен башлап җибәрәбез. 
– Балалар, шигырьне игътибар белән тыңлагыз әле.
Татарча да яхшы бел,

Русча да яхшы бел. 

Икесе дә безнең өчен 

Иң кирәкле, затлы тел. 

– Шагыйрь Шәйхи Маннур безгә телләр өйрәнүнең кирәкләгән, үз телеңне генә түгел, бергә яшәгән халыкның телен дә белү бик мөһим икәнлеген искәрткән. Сез бу фикер белән килешәсезме? Әйдәгез, шулай булгач, бер-беребезгә яхшы кәеф, күңел күтәренкелеге теләп, эшебезне дәвам итик.
Бүген без узган дәресләрдә өйрәнгән «Минем буш вакытым» темасына караган яңа сүзләрне кабатлап китәрбез һәм инфинитив темасын искә төшереп кабатларбыз, күнегүләр өстендә ныгытырбыз.

Мотивлаштыру.
1. Сорау-җавап.
– Иңбаш күршегез белән сорау-җавап алышыгыз. Мэнэдж мэт
– Синең кәефең ничек?

– Син дәрескә әзерме?

– Уңышлар сиңа! Рәхмәт. 

(Берничә парның сөйләшүе тыңлана.)
2. Өй эшен тикшерү (56 нче бит, 12 нче күнегү) 

Сималтиниус релли тэйбл
– Капма-каршы утыручы партнер белән дәфтәрләрегезне алышыгыз, дөреслеген тикшерегез, 2 минут вакыт бирелә. Барысы да дөрес булса – партнерга кызыл түгәрәк, 1 хата булса – зәңгәр квадрат, хаталар булса, яшел өчпочмак бирегез.

Ә хәзер берничәгезне тыңлап алыйк (1 нче төркемнән 2 нче укучы, 2 нче төркемнән 4 нче укучы һ.б.)
3. Яңа материалны аңлату.

1. Тактадагы җөмләләрне укырга, фигыльләрне табарга. Финк-райт-раунд-робин
1) Һәр укучы дәфтәргә фигыль, аның соравын, кушымчасын, төркемчәсен яза.

2) Һәр укучы үзенең җаваплары белән төркемдә уртаклаша.
3) Төркемдәге һәр укучы җавап бирә. Хата булса, төзәтелә. 
Җәйге ялларда дәү әниләргә кунакка кайткач, без урманга җиләк җыярга йөрибез.

Көн кояшлы булса, абыем белән су коенырга барабыз.

Яхшы йөзә белмәсәң, тирәнгә кермәскә кирәк.
– Безне инфинитив кызыксындыра (сорауларга җавап бирү). Әгәр сез иптәшегез җавабы белән килешсәгез, уң кулыгызны күтәрәсез, килешмәсәгез – сул кулыгызны.
– Бу фигыльләргә нинди сорау куябыз? (Нишләргә? Нишләмәскә?)

– Алар нәрсәне белдерә? (Эш яки процесс мәгьнәсен.)

– Зат, сан белән төрләнәме? (Юк.)

– Заман белән төрләндереп буламы? (Юк.)

– Нигезләрен күрсәтик әле. (Җый, бар, кер.)

– Хәзер кушымчаларын әйтик. (-рга/-ргә, -ырга/-ергә, -маска/-мәскә)
– Бу кушымчалар нинди фигыль төркемчәсе ясый? (Инфинитив.)
– Инфинитив җөмләдә нәрсәне ачыклап килә? (Икенче фигыльне.)
– Нинди сүзләр белән кулланыла? (Ярый, кебек, мөмкин, тиеш хәбәрлек сүзләре, башка фигыльләр.)
4. Нәтиҗә чыгару.

– Димәк, инфинитив, исем фигыль, сыйфат фигыль, хәл фигыль кебек затланышсыз фигыльләргә керә. Максатны күздә тоткан процесс мәгьнәсен белдерә.

– Тиешле фигураларны алып үз-үзегезгә билгеләр куегыз.
1) Инфинитивның ясалу тәртибе белән танышу: дәфтәрләргә язу:
а) нигез фигыльләргә -рга, -ргә, -ырга, -ергә, -арга, -әргә кушымчалары ялганып ясала.

Әгәр сүз сузыкка бетсә, -рга, -ргә, тартыкка бетсә -ырга, -ергә, -арга,     -әргә кушымчалары ялгана. Мәсәлән: укы-рга, ярат-ырга, сакла-рга, кызыксын-ырга.

ә) юклык төре -маска, -мәскә кушымчалары ярдәмендә ясала: укы-маска, көл-мәскә.

– Ләкин күп кенә очракта сез кушымчалар ялгау тәртибен бутыйсыз, шуның өчен искәрмәне карыйк.

а) Бер иҗекле фигыльләргә, әгәр тамырлары -р, -рт, -лт, -йт авазларына бетсә, шулай ук -ырга, -ергә кушымчалары ялгана (бар-ырга, арт-ырга, илт-ергә, әйт-ергә).

ә) л авазына беткән фигыльләрнең күбесе -ырга, -ергә (ал-ырга, бул-ырга, кил-ергә, бел-ергә), кайберсе -арга, -әргә (көл-әргә, эл-әргә) кушымчасы ала.

б) Калган очракларда бер иҗекле фигыльләргә -арга, -әргә ялгана: көт-әргә, яз-арга, сө-яргә, сын-арга, ач-арга, ку-ярга, чиш-әргә, ат-арга һ.б.
в) инфинитивның архаиклашкан һәм хәзерге телдә сирәк кулланыла торган төре бар. Ул -мак, -мәк кушымчалары белән ясала.

«Гомер итмәк – тырышмактыр, ялыкмый, һич тә ял итми», – дип язган бөек Тукаебыз.

Инфитивның бу төреннән максатны, теләкне, ниятне белдерүче формасы ясала: -мак + чы (кисәкчә) = -макчы: укымакчы, алмакчы, язмакчы, әйтмәкче. Бу төре телдә актив кулланыла, җөмләдә хәбәр була.

Кузгатмакчы булсаң халык күңелләрен,

Тибрәтмәкче булсаң иң нечкә кылларын,

Көйләү тиеш, әлбәт, ачы хәсрәт көен,

Кирәк түгел мәгьнәсе юк көлке, уен.
5. Ял минуты. Микс-пэа–шэа
– Без хәзер бераз ял итеп алабыз. Барыбыз да бастык. Урындыкларны этеп куйдык. Музыка уйный башлау белән үзегезгә пар табып, «Син буш вакытыңны ничек үткәрәсең? » дигән сорауга җавап бирәсез. Шулай 3 тапкыр кабатлана.

Булды, ял иттегез, хәзер урыннарыгызга утырыгыз.
6. Ныгыту күнегүләре.
1. Язмача күнегүләр эшлибез. Өстәлдәге карточкаларны алабыз, язмача татарчага тәрҗемә итәбез. Нәтиҗәне укучылардан ясату (нинди кушымчалар ялгана).
2. Җөмләләрне тәрҗемә итү, инфинитивларны табу, кайсы сүзне ачыклауларын сорау. Язма эш. 

а) Башта бер укучы укый:

б) Инфинитивларны үзләре ачыклап килгән сүзләре белән язу (эшләргә тиеш, язарга тырышам, коенырга яратабыз, йокларга ятты, җыярга ярата, ял итәргә ярата, укырга тырыша, булышырга кирәк һ.б.)
в) Нәтиҗә чыгару.

– инфинитив икенче бер фигыльне ачыклап килә.

– кирәк, тиеш, мөмкин, ярый кебек хәбәрлек сүзләр янында килә.
7. Йомгаклау. 
– Инфинитив турында тагын ниләр әйтеп була?

– Дәрес барышында без нәрсәләр эшләдек?
– Дәрес темасы ачыкландымы?
8. Өйгә эш. 
1) Кагыйдәләрне өйрәнергә. 
2) Дәреслек (57 нче бит, 13 нче күнегү): нокталар урынына тиешле фигыльләргә инфинитив кушымчалары куеп, текстны күчереп язарга һәм тәрҗемә итәргә.

9. Билгеләр кую.

– Бүгенге дәрес ошадымы? Кемнәргә ошады, басуларын сорыйм.

– Бүгенге дәрес нәтиҗәле дип уйлаучылар утыра. 

– Игътибарыгыз һәм хезмәтегез өчен рәхмәт сезгә. 

– Дәресне юлда йөрү кагыйдәләрен искә төшерүче бик күңелле җыр белән тәмамлыйбыз.
Светофор утлары

Бер, ике, өч –
Светофор утлары

Бер яна да

Сүнә ич, светофор.
Кушымта

Урамда һәм юл чатында

Сакта тора светофор

Сакта тора светофор!

Кызыл ут

Кисәтә, тукта! – ди,

Юл ябык,

Син юлга чыкма! – ди
Кушымта (шул ук)
Сары ут

Әзер бул! – дигәндә,

Атлап чык

Юл аша яшелгә!

Кушымта (шул ук)
